
– Breiður meiriluti er á Løgtingi fyri 
at skipa Føroyar sum eitt sjálvstøð­
ugt land.

Tað sigur Kristina Háfoss, ting­
kvinna fyri Tjóðveldi, í einum skriv­
ligum fyrispurningi um tjóðarsemju 
um at skipa Føroyar sum sjálvstøð­
ugt land, sum løgmaður fer at svara 
á tingfundi týsdagin.

Fyrispurningin hevur tingkvinn­
an sum vera man sett í kjalarvørri­
num av útsøgnunum hjá løgmanni 
um at skipa Føroyar sum sjálvstøð­
ugt land í ríkjafelagsskapi við Dan­
mark og Grønland.

Trupulleikin við lømanni er 
kortini tann, at hann ikki meinar 
tað soleiðis, sum hann sigur tað. 
Og sambært tíðindaskrivi, sum 

skrivarin hjá Sambandsflokkinum, 
Reidar Nónfjall, sendi í gjár eftir ein 
fund hjá valfelag Sambandsfloks­
ins í Eysturoy, so er »útsøgnin hjá 
løgmanni yvirtulkað«.

Tað, sum vit øll hava misskilt, 
skal sambært valfelagnum hjá Sam­
bandsflokkinum skiljast soleiðis: 

»Broytingar og menning av 
Ríkisfelagsskapinum merkir ikki 
í hugaheimi løgmans, at vit skulu 
loysa – tað merkir, at vit muga taka 
ábyrgd og fyrireika okkum upp á 
framtíðina og tær avbjóðingar, sum 
standa fyri framman«.

So tá løgmaður sigur: »Eg droymi 
um eitt sjálvstøðugt land í ríkjafel­
agsskapi við Danmark og Grøn­
land«, so meinar hann altso, at vit 

skulu taka ábyrgd og fyrireika okk­
um upp á framtíðina...

So vita vit tað – og so er tjóðar­
semjan hjá Kristinu Háfoss tódnað 
niður á seks av 33 tingfólkum. 

Fólkaflokkurin hevur fyri langari 
tíð síðani lagt fullveldisætlanina á 
hillina. Hann fær nógv meira burt­
ur úr at vera saman við Sambands­
flokkinum, tí harvið stýrir Fólka­
flokkurin øllum.

Jørgen Niclasen lýsti so væl 
munin á sær og Høgna Hoydal í 
Degi og Viku í gjár, tá hann segði:

»Eg eri nokk meira kendur fyri at 
fáa ting at henda, enn Høgni Hoy­
dal er...«

Og rætt hevur hann, tí hann hev­
ur gott tak á bæði løgmanni, Jenisi 

og øllum hinum, sum atkvøða so, 
sum Fólkaflokkurin vil hava tey at 
atkvøða.

Og at Fólkaflokkurin ikki tekur 
løgmann fyri fult lýsti formaður 
Fólkafloksins á tingi, Jákup Mikk­
elsen so væl síðsta fríggjadag, tá 
útvarpið spurdi hann um gjaldið 

til Heilsutrygd:
»Løgmaður sigur so nógv...«, var 

stutta viðmerkingin.
Tjóðveldi kemur neyvan langt 

við nakrari tjóðarsemju. Og tá 
Javnaðarflokkurin hevur avskriv­
að Fólkaflokkin, so er samstarv við 
Tjóðveldi krumtappurin í alterna­
tivu samgonguni, sum kanska hev­
ur tjóðarsemju sum stevnu – men 
valla fullveldi.

Kanska vit skuldu gjørt sum 
skotar og avgjørt stríðið eina ferð 
med alla...?

Jørgen: »Eg eri kendur fyri 
at fáa tingini at henda...«

Hóast fyrrverandi stjórin 
í Eik Banka, Bjarni Olsen, 
ikki vildi hava sitandi á 
sær, at hann grovliga hevur 
misrøkt sítt stjórastarv, so 
kom Føroya Rættur til ta 
niðurstøðu, at nýggi Eik 
Banki hevði rætt at burt­
urvísa stjóran og harvið 
ikki gjalda honum tær 
2,7 milliónir krónurnar, 
sum hann fekk lovað 
sum gylt lógvatak frá 
nevndini í gamla Eik 
Banka.

Sum vit hava ver­
ið inni á áður, so man 
í besta føri okkurt 
vera galið við metingar­
evnunum hjá Bjarna Olsen, 
tá hann kemur sær at fara í 
rættin við hesum máli.

Eitt er, at ein inkompe­
tent bankanevnd í tøkum 
tíma bara koyrir stjórarnar 
til hús, áðrenn alt korthúsið 
rapar. At nevndin ikki bein­
anvegin burturvísir stjórar­
nar, men sendir teir til hús 
við fleiri milliónum í reyva­
lummanum – er ikki annað 
enn prógv um tað vitloysi, 
sum fór fram í gamla Eik 
Banka, og sum hevur  kost­
að vanligum góðtrúnum 
føroyingum nógvar milli­

ónir í mistari uppsparing 
– eftir at smartir banka­
ráðgevarar lokkaðu fólk at 
konvertera uppsparing til 
partapening.

– Vit kunnu bert fegn­
ast um, at danska banka­
skipanin bjargaði okkum 
undan totalu katastrofuni 
við at lofta bankanum við 
milliarda innspræning.

Men mong eru tey óseku, 
ið líða, sum áttu at fingið 
endurgjald, áðrenn túrurin 
kemur til stjórarnar, sum 
hava ábyrgdina av øllum 
galskapinum!

»Løgmaður sigur so nógv«

Annan leygardag hevur fel­
agið hjá fjølmiðlafólkum í 
Føroyum, Føroysk Miðlafólk, 
stevnt fjølmiðlafólki til skeið 
í Miðlahúsinum í Havn við 
pressuetikki á dagsskránni, 
har millum annað hesi spurn­
ingar verða reistir:

• Óheftni, hvat merkir 
tað?

• Trúðvirði, hvat merkir 
tað?

• Etikkur, hvat er tað í 
miðlaheiminum?

Felagið sigur í tíðinda­
skrivi, at høvið verður at 
kjakast um sjálvar grundar­
steinarnar fyri journalist­
iskt dygdararbeiði: Óheftni 
og trúvirði. Skeiðshaldari 
hendan dagin verður Gunn­
ar Bodahl-Johansen, sum er 
ein av royndastu serfrøðing­
unum í Norðurlondum í fjøl­

miðlaetikki.
– Øll, sum arbeiða á miðlu­

num, eiga at kenna leiðregl­
urnar fyri góðan fjølmiðla­
sið. Á hesum skeiðdegnum 
fer Gunnar Bodahl-Johansen 
at tosa um etikk í miðlunum 
við dømum úr bæði Føroyum 
og Noregi. Leiðreglurnar fyri 
fjølmiðlasið líkjast í lond­
unum báðum. Á skeiðnum 
fara vit eitt nú at tosa um 
ærumeiðing, persónsvernd, 
myndir, almannakunngerð 
og kelduverju, sigur felagið.

Eitt er, at vit hava almenn­
ar leiðreglur, men eisini hvør 
miðil sær kann hava etiskar 
reglur og mál fyri starvsfólk­
ini. 

Gunnar Bodahl-Johansen 
sigur, at einki styrkir trúvirð­
ið betur enn greiðar og for­
pliktandi reglugerðir. Eisini 

hetta fer hann at tosa um á 
skeiðnum.

– Øll, sum arbeiða við 
miðlum, eru vælkomin. Vit 
byrja klokkan níggju leyg­
armorgunin og halda á til 
klokkan umleið 16, sigur Ing­
rid Bjarnastein, forkvinna í 
felagnum. 

Gunnar Bodahl-Johansen 
hevur í nógv ár arbeitt við 
pressuetikki og hevur havt 
tilknýti til Institutt for 
Journalistikk í Fredrikstad 
síðani 1994. Áðrenn tað var 
hann skrivari hjá Norsk 
Presseforbund. Hann hevur 
eisini royndir sum journal­
istur og blaðstjóri.

Tiltakið er fyri øll, men 
tað er ókeypis fyri limir í 
Føroyskum Miðlafólkum. 
Kostnaður fyri onnur er 400 
krónur.

Soleiðis sigur 12 ára gamli Tórur Rasmussen, 

sum fríggjakvøldið fekk shortsið hjá víðagitna 

fótbóltsspælaranum, Zlatan Ibrahimovic s5

Miðlafólk fara nú at meta 
um sítt egna trúvirði...


